Хии моримнай дээшээ хиисэг лэ!

Ажал хэрэгтээ, ажабайдалдаа урагшатай, һайн ябахын тула хии мори хиидхэдэг гээшэбди. Сагаан һарын шэнын хоёрой үдэр хүн зон хии мориёо хиидхэдэг гээшэ ааб даа. Хии морин  тон гүнзэгы удхатай. Тэрэнэй удхыень богонихоноор тайлбарилая. Хии мориной тугай тэг дунда эрдэни зэндэмэнеэр шэмэглэгдэһэн, урагшаа тэгүүлһэн гүйһэн  агта хүлэгэй зураг. 
Түбэд «Лүн-да» гэһэн үгын «Лүн» гээшэнь - хии, «да» гээшэнь морин гээд оршуулагдадаг. Хии гээшэ хүнэй амидаралай элшэ хүсэн юм. Морин хадаа хүнэй элшэ хүсэн (энергия) болоно, түргэн гүйдэлынь урагшаа дабшалта тэмдэглэнэ.

Хии мориной тэг дунда эрдэни зэндэмэнеэр шэмэглэгдэһэн, урагшаа тэгүүлһэн хүлэг морин,  дүрбэн таладань юртэмсын дүрбэн махабад зураатай байдаг: доронь - арсалан, барас, дээрэнь - Гарууди шубуун ба луу. Тэдэ дүрбэн махабадые һүлдэлнэ. Энэ дүрбэн махабадһаа (великие элементы) юртэмсэ байгуулагдана.  Эдэ дүрбэн махабад өөрынгөө шанараараа хэлбэришэгүй бата шанар, шииг нойтон, дулаан, хүдэлгөөн ябадал тэмдэглэдэг. 
Барас шэнги дүүлигшэ хии мориие дээшэнь үргэн дэлгэрүүлэ! Арсалан мэтэ эрхирхэ хии мориие дээшэнь үргэн дэлгэрүүлэ! Луу мэтэ хүрхирхэ хии мориие дээшэнь үргэн дэлгэрүүлэ! Гарууди мэтэ ниидэхэ мориие дээшэнь үргэн дэлгэрүүлэ! 
Тус зураг «Гарууди шубуун шэнгеэр ниидэжэ, луу мэтээр дэгдэжэ, барас шэнги хүсэтэй, арсалан шэнги хурдан ажаһууха болтогой» гэһэн бурханай тарни болоно. 
Арсалан хадаа шорой тэмдэглэнэ, барас - хии, луу - уһа, Гарууди шубуун - гал. Хии морин дээрэ хүнэй нэрэ бэшээтэй байхадаа, тон һайн юм. Хүнэй зориг һүлдые үргэн бадарааха зорилгоор хии мори хиидхэдэг юм. Хүндэ урагшагүй ябадалай тохёолдоходо, хии морин хэбтэбэ гү, али уруугаа хараба гэжэ хии мори һэргээхэ зан үйлэ хэдэг байна. Ажалдаа дарагдажа, үбшэндэ дайрагдахадаа, хии мориёо һэргээдэг шуу. Харин хии мори юундэ заабол хиидхэдэг бэ гэхэдэ, хии морин дээрэхи бурханай тарни таһалгаряагүй уншагдана гэһэн удхатай бшуу.

Хии мори ганса Сагаалганай үедэ хиидхэдэггүй. Дасанда «Хии мориной сан» гэһэн ном уншуулдаг. Тус номой хүсөөр хүндэ хүшэр байдал арюудхагдадаг юм. Арсалан, барас, Гарууди, луу дүрбэнэй нүхэсэлэй ашаар хии морин хүниие үдэр һүнигүй дайсанһаа абардаг, хүн зон амгалан жаргалтай байдалтай болодог шуу. Илангаяа минии наһан ба буян, сог ушарал, хии морин арбан зүгтэ дэлгэржэ, ном ба юртэмсын хүсэһэн хэрэгүүд һаад тодхоргүй өөрөө бүтэг лэ! Һайн амгалан болохо болтогой!

Зулын удха тухай. ЗУЛА ЯАГААД ЗОХЁОХОБ?

Зула гээшэ юун гээшэб? Зула – бурханай урда наһата соо шара тоһондо гол хээд носоодог дэн. 
Минии хүгшэн эжы ехэ һүзэгшэ хүн юм. Зула ямар байхаб, яагаад зула зохёохоб гэжэ бидэндэ за​адаг.

һүүлшын харгы​да үдэшэхэдөө, зула 49 хоног соо бүхөөжэрхингүй бадараахадамнай, ямар гоёор, бадма ленхобо сэсэг мэтэ​эр һалбараа һэн гээшэб. Тэрэ зула хүн зон хараад: “Ёһотойл буянтай хүгшэн байгаа даа”,- гэлдээ һэн.

Дасанһаа залажа асарһан арша​анаар гараа угаагаад, арюун хур​гаараа зулынгаа голыень томохо шухала. (Дасанһаа аршаан залаха тухай урдахи нэгэ дугаарта хөөрөө бэлэйбди. Үнихэн болоһон хадань, дахин тобшохоноор дабтаһуубди. Дасанһаа аршаан залажа асарха​даа, хэдэн литр амһарта соо юулэ​жэ болохогүй. Багахан амһарта соо асараад, гэртээ амһарта соо сэбэр уһа хээд, дээрэһээнь тэрэ аршаанаа дуһааха хэрэгтэй. Тиигэжэ удаан сагта хүрэхэ бшуу).

Зула тухай тайлбари Д.Цырен- дашиевай “Сүүгэлэй дасан” гэһэн ном соо олоһондоо ехэ баясаад, бүгэдэндэ хүндэтэй хүнэй бэшэһэн энэ һайхан номһоо үндэһэлэн, энэ туһатай зүбшэлнүүдые бэшэбэб.

Зулынгаа голыень заабариин ёһоор һаа, хушын нариихан мүшэр гү даа, үгышье һаа, хуша модоной нариихан зартагайгаар хэдэг байгаа. Хуша​ар хэһэн зулын гол жэгдээр носо​дог, наһатынгаа голой хонхорто һуулгахада аятай байдаг. Хуша модон бэлээр олдохогүй. Тиимэһээ хилгана үбһөөр голыень хэдэг юм.

Эндэ баһал өөрын гуримтай юм. Хилганаяа түүхэдээ, үзүүр узуурынь илгажа, нэгэ тээшэнь харуулаад, эхилүүлхэ шухала. Зулаяа заһажа бай​хадаа, Сүмбэр уула шэнги үндэр бол​тогойш гэжэ үреэдэг. Мүн мэдэхэгүй ушарһаа, үзүүрыень доошонь зо​ожорхёод, иигэжэ үреэжэ байха таарамжагүй. Энээнһээ байха хүреэгэй столбошье, гасуушье үзүүрыень өөдэнь зоодог юм. Энэ хүреэ соомни байһан үхэр мал, тэжээһэн амитан бүхэмни өөдэлжэ, дэбжэстэй байг гэһэн удхатай юм.

Хилганаяа хүбэнгөөр нара зүб орё​охо. Дэмы зузаан хүбэн үлүү, зулые тортогтуулха. Жэгдэхэн аад, нариихан гол томохо гэһэн заабаритай. Голой үзүүр тоһонһоо дээшээ үлүү гаргангүй, шиирын галһаа носоодог. Голой үзүүр гээшэ наһатынгаа амһарһаа, хүбөөһөө өөдөө орооһоной шэнээн хэмжээндэ гараад байха ёһотой гэжэ минии Мак​сар абгамни хэлэдэг һэн.

Хүбэн шэнэ байха ёһотой. Хүнэй гар хүрөөгүй, бор саргүй, жэгдэхэн, саб сагаан хүбэн байха болоно.

ЗУЛЫН ТОҺОН
Ламанар хэлэхэдээ, ямаршье һаа тоһон болохо гэдэг. Ургасын тоһон алишье талаараа таарамжатай аад, зариманиинь тортогтой байдаг. Мүнөө наймаагай шара тоһо хэрэглэхэдэ бо​лоно. Хайлуулһан шара тоһон эрхим тоһон гээшэ ааб даа. Сүб сүбрэгыень һайса тунаагаад, хэхые оролдохо. Хайлуулһан тоһоёо зулынгаа гол дээрэһээнь юулэхэдээ, гүн сагаан да​лай шэнги ехэ болтогой гэжэ үреэжэ сэдьхэхэ.

Зулаяа жэгдэхэнээр бадарааха хэ​рэгтэй. Һүлэм-һалам гэжэ шэшэржэ бадарха ёһогүй. Энээниие ёро гэжэ тоолодог. Тоһонһоо, голһоо тиигэжэ болохо. Дан шангаар эмирэһэн гол һулаар носожо болохо. Мүн тоһоной шанарһаа дулдыдажа магад. Энэ бадарааһан зулымни гэрэл наһа бараһан хүнэй һайн түрэлөө олохо харгыень гэрэлтүүлхэ болтогой, янза бүриин тамын зоболонто амитадай эндэһээ ходорхо харгыень гэрэлээрээ гиигүүлэг гэжэ зальбарха шухала.

Илааһа батаганаанай элбэг үедэ зулынгаа гол шэлээр хамгаалха хэрэг​тэй. Энэ галда эрбээхэй, элдэб илааһа батаганаан ниидэжэ ерээд, бурханай урда үхэжэ, шатажа хэбтээ һаа, буруу гээшэ ааб даа.

Эдэ дээрэ үгтэһэн һургаал за​абаринуудые мүнөө сагай олохон лэ зон үнэхөөрөө мэдэдэггүй байдаг. Зула яажа бадараахаб гэһэн зан​шал сахиха шухала ха юм даа, ами наһанһаа нүгшэгшэдэй саашанхи харгы гэрэлтүүлэгдэнэ гэдэг. Мүн тэрэ хүнэй үри һаданарай буян хэһэнэй нэгэ зүйл ха юм даа.

